
Útdráttur 

Þessi ritgerð eða greinargerð er unnin sem hluti af lokaverkefni til BA-gráðu í leiklist 

frá Listaháskóla Íslands vorið 2019. Í ritgerðinni er fjallað um útskriftarverkefni 

leikaranema sem að þessu sinni var hið magnaða verk Mutter Courage og börnin 

hennar eftir leikskáldið Bertolt Brecht í þýðingu Ólafs Stefánssonar. Verkið var 

samstarfsverkefni Listaháskóla Íslands, Leikfélags Akureyrar og Þjóðleikhússins. 

Útskriftarverkefnið var frumsýnt í Samkomuhúsinu á Akureyri í leikstjórn Mörtu 

Nordal 9. maí vorið 2019 og tvær sýningar voru sýndar í viðbót fyrir norðan. Verkið 

var síðan sýnt sex sinnum við góðar undirtektir í Kassanum í Þjóðleikhúsinu. 

Tilgangur ritgerðarinnar er að kynna þetta magnaða verk í stuttu máli og gefa innsýn í 

það ferli sem fer í gang hjá leikaranemum þegar svo stórt verk er sett á fjalirnar.  

    Verkið fjallar um farandsölukonuna Önnu Fierling og börnin hennar þrjú. Anna 

Fierling er kölluð Mutter Courage og ferðast um með vagninn sinn í þrjátíu ára 

stríðinu og selur varning. Mutter Courage hefur óbeit á stríðinu enn hugsar samt um 

það eitt að græða á því. Hún vill ekki að börnin sín taki þátt í stríðinu en missir þau 

samt öll í stríðinu.  

    Í ritgerðinni geri ég grein fyrir vinnuferlinu og hvaða leiðir ég fór til að skapa 

persónuna Mutter sem mér var treyst fyrir að leika. Ég nýtti mér leiktúlkunaraðferðir 

og kerfi Stanislavskis og Michaels Chekhovs. Greiningarvinna er undirstöðuatrið í 

kerfi Stanislavskis og mikilvægt að finna undirtextann og bogann í ferðalagi Mutter. 

Þá fjalla ég um tækni Michaels þar sem áhersla er á líkamann og rödd þegar hugað er 

að persónusköpun. Ég segi frá æfingarferlinu og sýningunum og hvernig ég undirbjó 

mig fyrir þær.   

Inngangur  

Í þessari ritgerð mun ég fara yfir vinnuferlið og upplifun mína í tengslum við 

uppsetningu á útskriftarverkefni leikaranema Listaháskóla Íslands vorið 2019. 

Útskriftarverkefnið var hið stórbrotna verk Mutter Courage og börnin hennar eftir 

Bertolt Brecht í leikstjórn Mörtu Nordal en Ólafur Stefánsson þýddi verkið. 

Útskriftarverkefnið er samstarfsverkefni Listaháskóla Íslands, Leikfélags Akureyrar 

og Þjóðleikhússins. Er þetta í fyrsta skipti sem slíkt samstarf á sér stað og var 

ánægjulegt að fá að taka þátt í því. Auk þess var útskriftarverkefnið stórt í sniðum og 

við fengum tækifæri til að vinna með listrænum stjórnendum, leikmynda-og 

búningahönnuði og öðru fagfólki. Það var því ljóst að mikið nám var framundan. 

Útskriftarverkið var jólasýning Þjóðleikhúsins 1965 og hefur ekki verið sýnt aftur fyrr 

en nú þegar útskriftarhópur leikarabrautar tekur verkið til sýningar.    Ég er sammála 

Silju Aðalsteindóttur sem segir: 

 „Það er í raun óskiljanlegt hvers vegna þetta snilldarvel skrifaða og meinfyndna leikrit hafi 
ekki verið sett á svið hér á landi nema einu sinni, fyrir ríflega hálfri öld. Það á sannarlega 
erindi á öllum tímum, ekki síst núna þegar milljónir eru á hrakhólum undan stríði og alltof 
margir mala gull á örvæntingu flóttafólks og annarra stríðshrjáðra. “   1

   Ritgerðinni er skipt upp í fjóra meginkafla auk lokaorða. Fyrst er verkið kynnt og 

sagt í stuttu máli frá  höfundi þess. Sagt er frá bakgrunni hans og hugmyndum hans 

um leikhús. Í kjölfarið er farið yfir ferlið sem tók við hjá útskriftarhópnum.  Ég geri 

grein fyrir rannsóknarvinnu minni og hvernig ég þróa þann karakter sem ég fékk 

tækifæri til að leika. Rannsóknarvinnan felst í að átta sig á og skapa sinn karakter, 

senuvinnu og pælingum um líkamann og röddina. Gerð er grein fyrir þeim verkfærum 

og hugmyndum sem ég hef lært um í námi mín og hvernig ég nýti mér bæði fræði 

Michaels Chekhovs og Stanislavskis í rannsóknarvinnu minni. Þegar leiksýning fer í 

gang er að mörgu að hyggja og mikilvægt að við nemarnir getum nýtt okkur allt sem  

 

 Tímarit Máls og menningar Sótt 20. maí 2019 1

       http://tmm.forlagid.is/mamma-hetja-i-stridinu

námið hefur gefið okkur. Farið er yfir þær sýningar sem sýndar voru og ljósi varpað á 

að engin sýning er eins fyrir leikarann og þar spilar margt inn í. Að lokum dreg ég 

saman helstu hugsanir mínar í sambandi við vinnuferlið og þann lærdóm sem ég 

öðlaðist við þessa vinnu.  

Skáldið og verkið   

     Bertolt Brecht er af mörgum talinn einn helsti leikhúsfrömuður tuttugustu aldar. 

Hann fæddist árið 1898 í Augsborg í Þýskalandi og æviskeið hans einkenndist af 

miklum umbrotum. Hann lifði tvær heimsstyrjaldir og einkalíf hans var ansi 

skrautlegt og átti hann mörg börn og margar eiginkonur og ástkonur. Brecht lést árið 

1956 en á starfsævi sinni skrifaði hann alls fimmtíu og fjögur leikrit, átta fræðibækur, 

ljóð og skáldsögur.   2

     Brecht skrifaði Mutter Courage og börnin hennar skömmu áður en síðari 

heimsstyrjöldin braust út. Verkið fjallar um farandsölukonuna Önnu Fierling sem er 

kölluð Mutter Courage og börnin hennar þrjú Eilíf, Svissost og mállausu dóttur 

hennar Katrínu. Anna Fierling ferðast um með söluvagninn sinn í þrjátíu ára stríðinu 

og selur varning. Hún hugsar mest um það að græða, prútta og díla og hugsar um það 

eitt að hafa sem mestan ágóða af sölumennskunni. Þráhyggja hennar fyrir viðskiptum 

ber móðurástina ofurliði en vissulega vildi hún selja sem mest til að geta séð börnum 

sínum farboða. Mutter Courage er flókin persóna og reynir að halda mörgum boltum á 

lofti við erfiðar aðstæður og er þjökuð af þeim. Hún er af mörgum kölluð hræsnari því 

hún vill ekkert gefa til baka til stríðsins og vill alls ekki að synir hennar taki þátt í því. 

Hún reynir að forða börnum sínum frá stríðinu enn missir þau öll í sama stríði og hún 

reynir að græða á.    3

    Brecht er  þekktur fyrir hugmyndir sína um epíska leikhúsið. Epíska leikhúsið 

leggur áherslu á að segja sögur og persónur eru ákveðnar týpur fremur en 

einstaklingar. Uppbyggingin er lausleg og tungumálið er frekar ljóðrænt. Brecht taldi  

 Needle, J og Thomson, P, BRECHT, Oxford:Basil Blackwell, 1981, bls.1 og 221.2

 Brecht, B., Mutter Courage og börnin hennar, þýð. Ólafur Stefánsson, Reykjavík, Sviðsgerð 3

Þjóðleikshúsins, 1965 bls. 1-31.

að skáld ættu erindi við fólk og hann vildi að leikhúsið væri nýtt sem verkfæri 

samfélagslegra umbóta og leikverk vörpuðu þannig ljósi á félagsleg samskipti manna. 

Lykilhugtak í hinu epíska leikhúsi er framandgerving. Framandgerving felst í því að 

sýna hluti í nýju og óvæntu ljósi til að vekja upp gagnrýna hugsun hjá áhorfandanum. 

Framandgervingin fær áhorfandann til að komast í allt annað hugarástand en það sem 

dramatíska leikhúsið og leikhús Stanislavskis kalla fram. Framandgervingin kallar á 

ígrundaða og gagnrýna afstöðu frá áhorfandanum en hin leikhúsin kalla fram ástand 

sem einkennist af því að áhorfendur samsami sig persónunum sem eru á sviðinu 

þannig að þeir finni t.d til samúðar með persónum sem eiga erfitt. Brecht taldi 

aðferðir Stanislavskis of fyrirsjánlegar og að áhorfandinn fengi ekki tækifæri til að 

hafa skoðanir á framvindu verkanna. Brecht vildi að áhorfendum væri ljóst á 

leiksýningum að þeir væru í leikhúsi og væru að hlusta á frásögn af atburðum sem 

gerðust fyrir löngu. Epíska leikhúsið er sögulegt og áhorfendur áttu að læra af 

sögunni. Brecht vildi líka að áhorfendur hans tækju vitsmunalega afstöðu til sögunnar 

sem hann sagði og hann hafnar hugmyndum um að verk þurfi að hafa upphaf, miðju 

og endi. Hann taldi að verk ættu ekki að hafa skýran hápunkt og enda með lausn þar 

sem söguhetjan hefði jafnvel þroskast. Verkið ætti að lifa áfram og áhorfendur að fá 

tækifæri til gagnrýninnar hugsunar.  Þessi sýn Brecht á leikhúsið kemur vel fram í 4

Mutter Courage og persónusköpun hans í því verki. Mér finnst verkið tala inn í 

samtímann. Anna Fierling er sterk kona sem kallar fram margar spurningar hjá 

áhorfandanum og slíkar konur eiga að mínu mati erindi á öllum tímum.  

Ferlið  

Á fyrsta degi með Mörtu Nordal leikstjóra fengum við að vita hlutverkaskipan og ég 

fékk það spennandi verkefni að takast á við sjálfa Mutter Courage ásamt tveimur 

öðrum leikkonum. Þar sem um útskriftarverk er að ræða er mikilvægt að allir fái jafna 

sviðsveru og svipað mikið efni til að vinna með. Frá fyrsta degi var ákveðið að þetta 

yrði svokölluð leikhópasýning, þ.e.a.s. sýning sem myndi reyna mikið á „ensamble“-  

 Trausti Ólafsson, Framandgerving í epísku leikhúsi. Bertolt Brecht 1898-1956, Í: Leikhús nútímans. 4

Hugmyndir og hugsjónir. Reykjavík.háskólaútgáfan 2013, bls. 190-198.

vinnu. Mutter Courage var mikil áskorun fyrir mig að leika en karakterinn er stór og 

keyrir verkið áfram.  

   Ég átti erfitt með að samsama mig við hana og skilja hana. Sem karakter hefur hún  

gífurlega stærð og veður yfir alla og því var að vissu leyti gott að hafa þrjár leikkonur 

í hlutverkinu. Við skiptum senunum á milli okkar en á ýmsum stöðum í verkinu 

komum við allar þrjár og töluðum í kór eða stóðum inni í senunni á meðan ein hafði 

orðið. Þannig gat áhorfandinn alltaf fundið fyrir okkur og það gaf persónunni 

ósjálfrátt meiri stærð og undirstrikaði líka framandgervingu Brecht þar sem betur er 

ljóst að hún er ekki ein persóna heldur miklu fremur ákveðið fyrirbæri.   

    Mutter Courage gerir hluti sem manni þykja óskiljanlegir og hræðilegir. Ég las mér 

mikið til um verkið og hvað Bertolt vildi segja með þessum karakter en þurfti líka 

sjálf að fylla í eyðurnar. Ég velti því fyrir mér í upphafi æfingatímabils hvort henni 

þætti í raun vænt um börnin sín þar sem hún fórnar t.a.m. einu barni þegar hún prúttar 

um líf Svissosts til að fá að halda söluvagninum sínum.  Hins vegar fannst mér það 

óspennandi leið að karakternum að leika hana á þann veg að hún elskaði ekki börnin 

sín. Mér fannst það jaðra við einhvers konar siðblindu eða geðsjúkdóm og vera of 

einföld lausn og ef til vill hefði túlkun mín á karakternum orðið flöt. Ég er sjálf móðir 

og get ekki ímyndað mér að nokkur móðir elski ekki börnin sín. Það er vægast sagt 

óeðlilegt, óskiljanlegt og algjörlega á skjön við móðureðlið að elska ekki börnin sín 

og minn skilningur er sá að Mutter Courage þyki vænt um þau og elski þau á sinn 

hátt. Hún reynir að lifa af til að eiga pening til að geta hugsað um þau. Í verkinu talar 

hún líka um að ef hún mætti ráða þá myndi hún vilja verja síðustu árunum sínum í ró 

og næði með börnunum sínum, burt frá stríðinu. Hún er ekki sympatískur karakter og 

það kemur best í ljós í lokasenunni þegar Katrín, dóttir hennar, er dáin og Mutter 

heldur áfram með vagninn. Áhorfandinn á ekki að finna fyrir vorkunn í garð Mutter 

og það er alveg í anda Brechts. Í gegnum verkið virðist heldur ekkert breytast hjá 

henni þ.e.a.s. hún lærir ekki af því sem fyrir hana kemur og hún heldur áfram á 

hnefanum sama hvað. Hún lærir ekki af mistökum sínum og maður fær nánast aldrei 

að sjá inn í hjarta hennar. Slík persónusköpun er einmitt í anda Brechts. Hún hefur 

þykkan skráp og fer allt á hörkunni og hún er harðbrjósta. Þar sem hún virðist ekki  
læra af neinu og heldur sér í raun eins allt leikritið dettur manni í hug að hún sé ef til 

vill of brotin til að geta tekist á við áföllin. Mér fannst gott að ímynda mér hana 

stundum sem eitthvað annað en manneskju, meira eins og náttúruafl. Það er mikil jörð 

í henni en það er líka einhver ólga, eins og hún geti sprungið upp á hverri stundu. 

Þannig gat ég unnið með innra og ytra tempó en mér fannst hennar innra tempó nánast 

alltaf vera á fullu, jafnvel þó að hún sýni það ekki alltaf.   

Rannsóknarvinna 

Á fyrstu vikum æfingatímabilsins lá ég mikið yfir handritinu og skrifaði allt sem mér 

fannst áhugavert um minn karakter. Hvað aðrar persónur verksins segja um hana, 

hvað hún segir um sjálfa sig, mismunandi samskipti hennar við mismunandi fólk 

o.s.frv. Ég fór í gegnum „kerfi“ Stanislavskis sem ég hafði tileinkað mér í námi mínu 

og skrifaði niður ásetninga og drífandi forsendur. Mér finnst best að gera það í 

upphafi æfingatímabils og þegar ég hef rannsakað það nógu vel þá finnst mér best að 

„gleyma því“ og hafa það bara bak við eyrað. Mér finnst of hamlandi að hugsa um 

það þegar ég er komin út á gólf en það er gott að hafa þann grunn. Það er líka gott að 

hafa textann sinn fljótt á hreinu því að ná valdi á honum fljótt í ferlinu skiptir svo 

miklu máli og gerir það að verkum að hægt er að einbeita sér betur að öðrum hlutum. 

Stanislavski leggur áherslu á undirtextann og mér finnst hjálplegt að nota þá tækni 

eins og ég kem síðar að.   

Karaktersköpun og greining 

    Þegar ljóst var hvaða hlutverk ég fengi að glíma við hófst mikil rannsóknarvinna 

samfara ströngum æfingum. Það var mikil áskorun fyrir mig að fá tækifæri til að leika 

þessa stórbrotnu konu Önnu Fierling sem kölluð er Mutter Courage. Mér fannst 

mikilvægt að kafa djúpt og nýta mér þau verkfæri sem ég hafði lært um í gegnum 

námið mitt í skólanum. Til að byrja með ákvað ég að reyna að verða eins stór og ég 

gat í karaktersköpun minni. Ég reyndi að ýkja allt, hreyfingar, rödd og aðra takta og  
taka Mutter Courage eins langt frá mér sjálfri og ég gat, til að finna eitthvað element í 

sjálfri mér sem ég þekkti ekki og hafði ekki nýtt áður. Minn versti ótti sem leikkona er 

að vera „alltaf eins“ og því reyndi ég eftir bestu getu að fara í allt aðra átt en í fyrri 

verkefnum í skólanum. Ég held að það hafi gengið vel og ég fann eitthvert myrkur í 

sjálfri mér sem ég hef ekki unnið með áður. Það er auðvelt að „illustrera“ en þá er 

hætta á að maður verði ekki sannur í því sem maður er að gera. Ég reyndi því að taka 

karakterinn aðeins nær mér eftir að ég hafði prófað að gera hana stóra og ýkta. Það 

þarf að vera eitthvert jafnvægi þarna á milli til að það sé „hjarta“ í persónunni sem 

verið er að leika — jafnvel þó mér hafi stundum liðið eins og Mutter sé ekki með neitt 

hjarta. Það var samt mjög auðvelt að detta í að vera stór og ýkt en það krafðist meiri 

tækni að taka hana nær sér. Mér fannst það ágætt því ég á oft svo erfitt með að taka 

pláss og vera stór og ýkt eða jafnvel asnaleg, hrædd við að gera eitthvað „rangt“. En 

ég held að það sé alltaf betra, bæði fyrir mig sem listamann og fyrir þann sem 

leikstýrir, að gera stórt og mikið og geta þá frekar tekið það niður, í staðinn fyrir að 

þurfa stanslaust að reyna að fara lengra.   

Senuvinna  

Við fórum strax út á gólf eftir að hafa rennt tvisvar til þrisvar sinnum yfir handritið. 

Við ræddum „heiminn“ svo sem ekki mikið, ég vann þá vinnu sjálf heima því að mér 

finnst mjög gott að skýra heiminn og ástandið vel fyrir sjálfri mér. Þannig byggi ég 

góðan grunn sem ég get svo byggt ofan á. Það er misjafnt hvað leikstjórar vinna mikla 

borðvinnu með leikurum áður en farið er út á gólf en mér finnst borðvinna mjög 

mikilvæg. Kannski vegna þess að við höfum fengið mikla borðvinnu í skólanum og 

jafnvel tekið áfanga í því. Hins vegar er líka gott að komast fljótt út á gólf og gera 

tilraunir og það er oft svolítið erfitt að taka af skarið. Við fórum út á gólf í fyrstu 

vikunni en þar var mjög hamlandi að vera með handrit, því var ekkert annað í 

stöðunni en að læra textann sinn sem fyrst sem er auðvitað ekkert nema gott eins og 

ég benti á hér að framan. Æfingarferlið hófst fyrir sunnan en boltinn fór almennilega 

að rúlla þegar við mættum norður. Þá fór meira að gerast varðandi sviðsmynd, 

búninga og svo ljós sem gera mikið fyrir þessa sýningu. Þar fékk maður líka að vera  
svolítið út af fyrir sig og við sem hópur eða bekkur urðum nánari. Við ræddum verkið 

frá morgni til kvölds og vorum rosalega samstillt og einbeitt sem ég held að hafi 

hjálpað okkur mikið á lokasprettinum. Þar sem formið sem við vorum að kljást við 

var mjög snúið vorum við dálítið lengi að finna hvað passaði inn og hvað ekki. Við 

tókum ákvarðanir varðandi styttingar nánast alveg fram að frumsýningu en það voru 

allt góðar og réttar ákvarðanir sem skýrðu aðstæður fyrir áhorfendum og þannig var 

auðveldara að fylgja þræðinum í verkinu.                        

    Uppsetningin sjálf er ólík öllum öðrum uppsetningum sem við höfum tekist á við í 

náminu. Hún krefst mikillar einbeitingar og samstillingar hjá hópnum. Sviðsetning og 

lýsing er hrá og við vinnum með það að fela ekkert fyrir áhorfendum. Ljós eru oft í 

hlutverki okkar sem erum á sviðinu, eins tjöldin sem við notumst við og öll tónlist. 

Við erum mjög berskjölduð og það kallast á við það að persónur verksins eru það líka. 

Við hleypum áhorfendum inn í handritið með svokölluðum „kór“ sem svipar til 

kórsins í gríska leikhúsinu. Þetta hjálpar áhorfendum að fylgja söguþræðinum en þetta 

skapar líka ákveðna fjarlægð við karakterana, sérstaklega fyrir okkur sem leikara. 

Manni er stanslaust kippt inn og út úr karakter, stundum stíg ég á sviðið sem Mutter 

Courage en nokkrum mínútum síðar er ég bara „leikkonan Þórdís“. Mig langaði því 

að hafa skýrt hvað varðar líkamlega afstöðu, hvenær ég er leikkonan og hvenær ég 

„klæði mig“ í hlutverk Mutter Courage og þá er mikilvægt að huga vel að líkamanum 

og röddinni.   

  

Líkami og rödd  

Fljótlega í námi mínu í Listaháskólanum komst ég í kynni við Michael Chekhov 

leiktækni. Í bók sinni To the actor bendir Chekhov á mikilvægi þess að skoða 

líkamann vel í rannsóknarvinnunni. Leikarinn er að túlka aðra persónu en sjálfan sig 

og þarf að varast að setja sínar hreyfingar og tilfinningar í þann karakter sem hann er 

að leika. Það er mikilvægt að skoða hvað það er sem gerir okkur frábrugðin 

karakternum sem við leikum. Brecht vill ekki að leikararnir sínir fari inn í 

tilfinninguna heldur eiga áhorfendur frekar að upplifa hana. Þetta fannst mér mjög  
erfitt en það er rosalega hollt fyrir verðandi leikara að fá þjálfun í þessu. 

Pshychological gesture, PG, er verkfæri frá Michael Chekhov og ég skoðaði leiktækni 

hans m.a ímyndaðan líkama og sálrænar gjörðir. Það er mikilvægt í persónusköpun að 

finna ímyndaðan líkama, hreyfingar, og miðju sem drífur persónuna áfram og huga að 

höfðinu, hjartanu og viljanum.  Ég fór yfir hvaða PG mér fannst henta fyrir Mutter 5

Courage. Gegnumgangandi PG í verkinu, fyrir Mutter Courage, var að mínu mati að 

„halda niðri“ svo að ég vann mikið með að ýta niður. Ég ímyndaði mér mikla 

mótstöðu og setti hendur upp í loft og rólega ýtti ég fast niður. Ég notaði líka annað 

PG sem var að brjóta og ég setti hendurnar saman og barði niður, eins og ég héldi á 

flösku sem ég væri að dúndrast fast í jörðina. Þannig upplifði ég styrk hennar og 

hörku. Gegnumgangandi PG “ýta niður” spratt út frá því að ég upplifði Mutter eins og 

hún væri að bæla niður tilfinningar sínar, hún fer allt á hörkunni og hlustar ekki á 

neinn. Hún dvelur ekki við hluti og heldur áfram sama hvað. Þrátt fyrir að ganga í 

gegnum hreint helvíti þegar hún missir börnin sín þá heldur hún áfram að pressa 

niður. Hún vill stjórna og það má enginn segja henni fyrir verkum. Þetta PG fannst 

mér gott að gera fyrir sýningar til að minna mig á hennar „quality“ út verkið. Þetta 

getur haft áhrif á líkamsbeitingu, rödd og það hvernig karakterinn er. PG er ekki 

eitthvað sem þú „sýnir“ áhorfendum heldur verkfæri fyrir þig sem leikara. Í gegnum 

verkið finnst mér þetta vera lýsandi PG fyrir mútter þó að finna megi fleiri lítil PG 

fyrir hverja og eina senu eða augnablik í verkinu. Silent scream eða hljóðláta öskrið er 

þekkt augnablik í Mutter Courage og er líkamleg staða sem að sýnir kjarna 

persónunnar. Þetta svipar til PG fræðum Chekhovs en er þó komið frá Brecht sjálfum. 

Þessi líkamsstaða er rosalega áhrifarík og segir margt um innra líf Mutter Courage. Í 

senunni þar sem ég/Mutter missi Svissost birtist þessi líkamsstaða. Í senunni hefur 

Mutter prúttað um líf hans til að halda söluvagninum sínum. Senan krefst mikillar 

orku og það er mikið tempó og Mutter breytist í hálfgert skrímsli. Þegar Mutter er 

ljóst að sonur hennar sé dáinn þá fer hún í þessa stöðu, hljóðláta öskrið. Ég fann það  

 Michael Chekhov. To the actor: On the Technique of Acting. New York:Routhledge, 2002, second edition 5

bls 77-79. 

vel þegar ég gerði „silent scream“  hversu djúpstæð áhrif líkaminn getur haft á 

hugann. Þarna sýnir Mutter ekki beint tilfinningar heldur fer í þessa stöðu og 

„líkamnar“ í raun tilfinninguna og leyfir áhorfendum að lesa úr henni frekar en að fara 

sjálf inn í hana. En bara það að gera stöðuna gerði það að verkum að eitthvað brotnaði 

innra með mér í hlutverki mínu. Eftir þetta augnablik syngur Mutter lag ofan á 

vagninum sínum. Mér þótti mjög krefjandi að halda aftur af mér og fara ekki alla leið 

inn í tilfinninguna. Ég reyndi, eftir nótum leikstjórans, að vera eins köld og ég gat en 

það gekk misvel eftir sýningum. Stundum tókst það en stundum ekki. Sama má segja 

um lokaatriðið þar sem Katrín deyr og við þrjár sem leikum Mutter syngjum lagið Eia 

Popeia til hennar. Það var hrikalega erfitt að vera köld og fara ekki inn í tilfinninguna. 

Sem leikara langar mann að finna allar tilfinningarnar og fara inn í þær en það er ekki 

alltaf betra. Oft er það enn áhrifaríkara ef leikaranum tekst frekar að láta áhorfendur 

finna eitthvað og það vildi leikskáldið kalla fram. Auk þess er áhugaverðara að sjá 

einhvern sem er að berjast við að brotna ekki saman í staðinn fyrir að horfa á persónu 

sem brotnar auðveldlega niður og þarf lítið að hafa fyrir því. Slíkt er oft kallað 

„tilfinningarúnk” og það er einmitt andstæða þess sem Brecht vildi kalla fram með 

sínum leikverkum. 

    Í karaktersköpun finnst mér gott að byrja með göngulag, hvernig manneskjan 

gengur um og hvað í líkamanum leiði hana áfram. Ég reyni að hugsa ekki of mikið 

um hið rökrétta heldur fylgi frekar innsæi mínu og því sem kemur til mín í 

augnablikinu. Mutter Courage hefur, eins og hún segir sjálf frá, þrælað í 30 ár og 

gengið um með söluvagninn í a.m.k. 17 ár. Það gefur því augaleið að hún er lúin á 

líkama og sál og því vann ég með einhvers konar þreytu í líkamanum. Sjálf segist hún 

eiga erfitt með að komast í skóna sína á morgnana þegar Eilífur spyr hana í annarri 

senu, svo að þar fékk ég vísbendingar. Ég lét hana haltra örlítið en lét það vaxa eftir 

því sem leið á sýninguna, hafði hana sérstaklega slæma í hægri fæti. Vagninn hennar 

er mjög þungur og manneskja sem dregur slíkt hlass á eftir sér hlýtur að verða 

bakveik á endanum. Mín túlkun á Mutter Courage var því pínulítið hokin, fókusinn 

var í öxlunum sem hölluðu dálítið fram og leiddu hana áfram. Ég staðsetti hana í 

„thinking“ og lét þannig höfuðið leiða áfram restina af líkamanum. Svo kjagaði hún  
eins og gömul gæs. Ég prófaði margar aðrar leiðir en þessi varð náttúrulegust og 

passaði best. Í rannsókn á líkama og hreyfimunstri finnst mér líka gott að ímynda mér 

dýr, hvaða dýr persónan mín er; hvaða dýr hún er í hjarta sínu og hvaða dýr öðrum 

finnst hún vera. Þannig getur maður búið til skemmtilegan contrast í hreyfingum og ef 

til vill fundið eitthvað áhugavert. Mutter hafði líka stórar handahreyfingar, hvíldi 

hendurnar ýmist á mjöðmunum eða hnjánum, sat gleið og með krosslagðar hendur. 

Mér fannst hún sem persóna vera dálítið karllæg, ekki dama eða með einhverja svona 

„femenine“-hlið heldur meira eins og karlmaður. Sú hugmynd ein og sér, að hugsa 

hana karllæga, gerði mikið fyrir allt hreyfimunstur í karaktersköpuninni. Fyrir mér er 

Mutter einhvers staðar mitt á milli „Thinking“ og „Willing“ eins og Chekhov setur 

þessi hugtök fram í sínum fræðum. Það er ákveðin aggressjón í henni og þar er kveikt 

á viljanum. Hins vegar er hún ekki mjög kynferðisleg, hún er rökföst og hugsandi og 

reynir að gera rétt út frá því sem hún telur vera best svo að ég setti mestan fókusinn í 

hugann, þ.e.a.s. „Thinking“. Eins og allir finna er kveikt á öllum þessum stöðum en 

áhorfendur fá lítið brot af hjartastöðinni, „Feeling“, t.d. þegar Katrín deyr og Mutter 

flytur lagið Eia Popeia. Áhorfandanum er hins vegar kippt  

strax út úr því þegar Mutter ætlar að halda áfram ferð sinni með vagninn, eins og 

ekkert hafi í skorist. Þetta gaf mér færi á að gera persónuna dýnamískari.   

    Ég var mjög hrædd um að missa röddina í þessu ferli, vegna álags. Ég er með 

viðkvæm raddbönd og oft með mikið hæsi og ég hef þurft að gæta mín vel í 

skólanum. Sem betur fer höfðum við bekkurinn aðgengi að frábæra raddkennaranum 

okkar, Snæbjörgu. Hún gat leiðbeint mér með þær æfingar sem hentuðu betur þegar 

leið á æfingaferlið og við sigldum inn í frumsýningarviku sem var mjög gott. Verkið 

tók gífurlega mikið á rödd mína, sérstaklega þegar sýningar hófust og við sýndum 

kvöld eftir kvöld. Ég átti senur þar sem ég öskraði mikið, var á mikilli hreyfingu að 

flytja texta, söng mikið eða flutti texta með hljóðmynd undir. Ótrúlegt en satt þá náði 

ég að halda mér nokkuð góðri út allt ferlið og ég tel að það sé mikil tæknileg framför. 

Þar sem ég var að vinna með eitthvað karllægt element hjá Mutter Courage þá lá 

beinast við að röddin hennar lægi dýpra en mín náttúrulega rödd. Ég á mjög auðvelt 

með djúpan talanda og því þurfti ég ekki að hafa mikið fyrir því. Mesta áskorunin var  
að finna blæbrigði í textanum og vinna þannig rödd og texta í sameiningu. Mér fannst 

ég oft hljóma eintóna og þurfti dálítið að skýra fyrir sjálfri mér hvaða tilfinningar ættu 

heima hvar o.s.frv. Dálítið eins og að lita, þá er ekki gaman að nota alltaf sama litinn 

heldur frekar finna nýjan lit fyrir hverja setningu. Annars verður það óspennandi og 

áhorfandinn missir áhugann. Ég vildi sýna nokkrar hliðar á Mutter, ekki bara hvernig 

hún væri hvöss og grimm heldur líka skoplega hlið, mjúka hlið og jafnvel finna fyrir 

fortíð hennar á einhverjum stöðum. Ég bjó því til undirtexta fyrir ákveðnar setningar 

og gat þannig fundið annan lit og blæbrigðin urðu ósjálfrátt meiri þannig. 

Sýningar  

Verkið var sýnt þrisvar sinnum í Samkomuhúsinu á Akureyri og sex sinnum í 

Kassanum í  Þjóðleikhúsinu í Reykjavík. Eins og þeir vita sem standa að 

leiksýningum er engin sýning eins. Alltaf myndast ákveðin orka og spenna fyrir 

frumsýningar og segja má að tvær sýningar hafi verið frumsýningar þar sem sú 

ákvörðun að sýna bæði á Akureyri og í Reykjavík hafði það í för með sér. Það er alltaf 

einhver sérstakur spenningur sem fylgir frumsýningum og því þurftum við að hafa 

lítið fyrir því að vera orkumikil á þeim. Á annarri sýningu þurftum við að rífa okkur 

upp og koma okkur í gang. Það var tvöfalt erfiðara að búa til sömu orku þá og var til 

staðar á frumsýningu. Þetta átti við bæði fyrir norðan og hér í Reykjavík. Ég fann að 

ég hafði gífurlega orku á frumsýningunum og þó að þær hafi gengið vel þá fannst mér 

ég ekki sitja vel í karakternum í þeirri seinni eða ekki eins og ég hafði gert fyrir 

norðan. Ég fór að smyrja meira ofan á karakterinn en ég þurfti að gera en ég var fljót 

að taka það niður fyrir sýningarnar sem fram undan voru og gekk það þá betur.  Ég 

gerði yfirleitt alltaf sömu upphitun fyrir hverja sýningu sem mér fannst mjög góð. Ég 

gerði mjúkar raddæfingar, þar sem sýningarnar reyndu mikið á röddina mína. Ég 

notaði opinn háls, öndunaræfingar og slökun. Ég gerði líka rófubeinsrúllur og æfingar 

sem hjálpuðu til með skýrleika og textaframburð. Ég hitaði líkamann vel upp fyrir 

hverja sýningu og gerði ýmist yoga-æfingar, sólarhyllingu og stríðsmanninn. 

Magaæfingar, armbeygjur, hnébeygjur, dans við inspírerandi tónlist og hreyfiteygjur. 

Á þriðju sýningu ákváðum við, bekkurinn, að taka smá hópupphitun fyrir hverja  
sýningu, með einbeitingarleikjum o.fl. Og mér fannst það breyta rosalega miklu. Við 

höfðum brennt okkur á því á annarri sýningu að vera með mikla orku en vera ekki 

nógu fókuseruð og samstillt. Það er gífurlega mikilvægt fyrir sýningu af þessu tagi að 

hafa hópinn vel samstilltan. Það er í raun alveg jafn mikilvægt ef ekki mikilvægara og 

að hita upp hvert í sínu horni. Þetta er „ensamble“-vinna og það skilar sér svo miklu 

betur þegar við getum stillt okkur saman fyrir sýningu. Ég nýtti mér aðferðir 

Chekhovs í þessu ferli eins og ég nefndi áður, mér finnst tækni hans og aðferðir gefa 

mér mest. Fyrir hverja sýningu tók ég mér tíma í að gera nokkur PG sem ég hafði 

valið mér fyrir Mutter eins og fram hefur komið. Þegar sýningar hófust höfðum við 

bara rennt verkinu einu sinni til tvisvar með generalprufunni. Ég skynjaði það hjá 

sjálfri mér að ég var ekki alveg nógu örugg og það hefði verið betra að fá að renna 

oftar áður en sýningar hæfust. Það er gott að fá bogann sem Stanislavski nefnir af 

sýningunni inn í líkamann og aðeins með rennslunum getur maður náð betri tökum á 

karaktersköpuninni. Vissulega þróast karaktersköpunin í gegnum æfingaferlið en hjá 

mér fer langmest að gerast þegar rennt er aftur og aftur, mismunandi hlutir prófaðir og 

mótleikurum komið á óvart. Þegar sýningar hófust og við búin að sýna þrisvar til 

fjórum sinnum sat maður betur í verkinu og karakternum. Það hefði því verið 

afskaplega gott og eiginlega alveg nauðsynlegt að fá fleiri sýningar. Það hefði gefið 

enn betri reynslu og þekkingu. Þetta var enn þá allt svo spennandi en það er líka gott 

að sýna oft og mörgum sinnum þangað til að þetta fer að verða hversdagslegt og reyna 

þá að finna spennuna innra með sér og finna út hvað heldur manni gangandi í þessu.  

    Það skipti sköpum fyrir mig að hafa góðan undirbúning fyrir hverja sýningu. Mér 

finnst ekki gott að vera í stressi fyrir sýningar og vil gefa mér góðan tíma inni í 

rýminu og til að koma mér í gírinn. Þetta hlutverk krefst mikillar orku og stærðar og 

því þurfti ég að vera meðvituð um það sem ég lét ofan í mig fyrir sýningar til að reyna 

að hafa sem mesta orku. Ég borðaði létt upp úr kl. 17 og reyndi að sleppa 

mjólkurvörum, en mjólkurvörur eru ekki góðar fyrir röddina, a.m.k. ekki rétt fyrir 

sýningu. Það er erfitt að vera saddur þegar sýningin byrjar þar sem það er mikil 

hreyfing á mér í þriðju senu. Ég vandi mig því á að fá mér banana rétt fyrir, eða sirka 

20 mín. fyrir, sýningu  
og það hafði góð áhrif.  Mutter Courage hlutverkið krefst þess af okkur leikkonunum 

að við keyrum sýninguna áfram. Í því er mikil ábyrgð lögð á okkur og mikilvægt að 

halda orku í öllum senum til að hópurinn missi ekki boltann. 

 

 

Lokaorð 

Mér fannst öll tækni og verkfæri sem ég hef fengið úr náminu mínu hjálpa mér og 

skila sér í vinnuferlinu við að setja upp það magnaða verk sem Mutter Courage og 

börnin hennar er. Það var frábært að fá í hendur þetta krefjandi leikrit eftir Brecht og 

að vera treyst fyrir þessari merkilegu sögu. Þegar svona stórt verk er sett á svið skiptir 

miklu máli að samvinnan sé góð. Traust og öruggt vinnuumhverfi þar sem allir fá að 

njóta sín skiptir sköpum. Þá fá allir tækifæri til að vera skapandi og frjóir. Að hafa 

aðgang að og fá tækifæri til að vinna með stórkostlegu fagfólki er lærdómsríkt og 

reynsla sem ég mun búa að um ókomna tíð. Það var erfið en lærdómsrík vinna að 

skapa þennan stórbrota karakter sem Mutter er. Ég fann hvað námið hafði gert mig 

sterka og faglega og það hlýtur að vera draumur hvers útskriftarnema að verða þess 

áskynja hverju námið hefur skilað. Heimurinn var okkar sköpunarverk og við héldum 

á honum í sameiningu, allir fengu að blómstra og við þjónuðum sögunni og verkinu. 

Ég held að það hafi skinið í gegn í vel heppnuðu útskriftarverkefni. 

